
1. 
Опис на состојбите во областа и дефинирање на проблемот
1.1
Опис на состојбите 
Со Законот за класифицирани информации се уредува системот за заштита на класифицирани информации во Република Македонија, при што се става акцент на класифицирањето на информациите, определувањето на степените на класификација, критериумите, мерките и активностите за заштита на класифицираните информации, размената на класифицираните информации со странски држави и меѓународни организации, постапките за издавање и времетраењето на безбедносните сертификати, органите за заштита на класифицирани информации, плановите и програмите за работење на Дирекцијата, вршењето надзор, прекршочните и казнените одредби при неовластено откривање на класифицирани информации, како и други прашања сврзани со системот за заштита на класифицирани информации. 
Законот за класифицирани информации за прв пат беше донесен во март 2004 година, а потоа согласно потребите согледани преку неговата непосредна примена во областа која ја уредува или поради усогласување со други закони чии одредби потребно е да се имплементираат во законскиот текст, беше  менуван и дополнуван шест пати („Службен весник на Република Македонија“ бр. 09/2004, 113/2007, 145/2010, 80/2012, 41/2014, 21/2018 и 83/2018). Досега не е изработен официјален пречистен текст. 

Врз основа на Законот за класифицирани информации од 2004 година беа донесени пет уредби, и тоа: Уредба за административна безбедност на класифицирани информации  („Службен весник на РМ“, бр. 82/2004), Уредба за безбедност на лица корисници на класифицирани информации („Службен весник на РМ“, бр. 82/2004), Уредба за физичка безбедност на класифицирани информации („Службен весник на РМ“, бр. 82/2004), Уредба за индустриска безбедност на класифицирани информации („Службен весник на РМ“, бр. 16/2005) и Уредба за информатичка безбедност на класифицирани информации („Службен весник на РМ“, бр. 16/2005).
1.2
Причини за проблемите кои се предмет на разгледување 

Во текот на имплементацијата на Законот за класифицирани информации („Службен весник на Република Македонија“ бр. 09/2004, 113/2007, 145/2010, 80/2012, 41/2014, 21/2018 и 83/2018) утврдена е потреба за воведување законски решенија за усогласување со постојна регулатива во други области (како на пример, вршењето инспекциски надзор, за регулирање на прашања што претходно не биле опфатени во регулативата (како на пример, користењето на класифицираните информации во судска или друга постапка), како и за воведување законска основа за донесување подзаконски акт којшто ја регулира криптозаштитата во земјата. 
Согласно интеграциските процеси на земјата во НАТО и ЕУ, согледана е и потреба за попрецизно утврдување на надлежностите на Дирекцијата во доменот на размената и заштитата на класифицирани информации со меѓународните организации.
2. 
Цели на предлог регулативата

Цел на Предлогот на Законот за класифицирани информации е уредување на системот за заштита на класифицирани информации во Република Македонија со одржување на високо ниво на усогласеност со регулативите на НАТО и ЕУ.
3. 
Можни решенија (опции)
3.1
Опис на решението „не прави ништо“  
Со ова решение нема да се постигне целта заради која се предлага донесувањето на нов Закон за класифицирани информации.

Доколку не се донесе новиот текст на законот, во сила  ќе останат законските решенија кои ги содржи Законот за класифицирани информации од 2004 година во којшто не се содржани одредби за усогласување со Законот за инспекциски надзор, не се регулирани надлежностите на Дирекцијата што произлегуваат од започнатите пристапни разговори со НАТО и не е дадена законска основа за донесување подзаконски акт за уредување на прашањата поврзани со криптозаштитата во Република Македонија. 
3.2
Опис на можните решенија (опции) за решавање на проблемот


Во функција на соодветно имплементирање на прифатените меѓународни стандарди за безбедност на класифицираните информации, во Дирекцијата за безбедност на класифицирани информации беше извршена компаративна анализа на законските решенија на 12 земји членки на НАТО и на ЕУ со коишто Република Македонија има потпишано билатерална спогодба за размена и заемна заштита на класифицирани информации. Врз основа на резултатите од направената анализа и од разменетите искуства со сродните служби на земјите од регионот со коишто Дирекцијата има развиено блиска соработка, во новиот текст на законот се предложени решенија коишто одат во прилог на одржувањето на високо ниво на усогласеност на националното законодавство за класифицирани информации со регулативите на НАТО и ЕУ.
4. Проценка на влијанијата на регулативата

Можни позитивни и негативни влијанија од секоја од опциите:

4.1
Економски влијанија 


Понудената опција нема да предизвика трошоци за економијата во областа на вработувањето и конкурентноста. Со оглед на тоа дека се нормативни решенија од процедурален карактер, нема да има влијание врз малите и средни претпријатија и други економски субјекти.  
4.2
Фискални влијанија 

Усвојувањето на предложениот закон може да наметне потреба од дополнителни финансиски средства заради потребата за изедначување на националните стандарди во контекст на примената на мерките за заштита на класифицираните информации со стандардите на НАТО и на ЕУ. Тие средства ќе бидат обезбедени од Буџетот на Република Македонија. 
Важно е да се појасни дека со Предлогот на Законот за класифицирани информации не се воведуваат нови стандарди за безбедност на класифицирани информации. Тоа се веќе востановени стандарди, мерки и активности за различни аспекти на безбедноста на класифицираните информации коишто се воведени со Законот за класифицирани информации од 2004 година.
Прецизен преглед на иницијалните и на проектираните трошоци за фискалните влијанија по буџетот на Република Македонија од имплементацијата на регулативата што се предлага не е можно да се даде. Причината за тоа е што состојбата со постојната опрема и техничките средства за заштита на класифицираните информации во секој орган на државната управа во којшто се ракува и се чуваат класифицирани информации не е иста. Воедно, се разликуваат и потребите на различните органи на државната управа за дополнителна или нова опрема и технички средства. Тие зависат од критериумите што се земаат предвид при утврдувањето на мерките за заштита на класифицираните информации, односно се земаат предвид степенот на класификација на информациите со коишто ракува органот, обемот и формата на класифицираните информации со коишто располага органот, како и процената на ризикот за безбедноста на класифицираните информации.

Следствено на тоа, секој орган на државната управа поединечно треба да направи проценка на постојните состојби и на потребите за исполнување на пропишаните стандарди за заштита на класифицирани информации и истите соодветно да ги планира во своите буџети.
4.3
Социјални влијанија 
Решенијата содржани во предложениот закон нема да влијаат врз намалување на сиромаштијата, заштитата и унапредувањето на здравјето, како и родовата еднаквост односно заштитата на ранливите групи и обесправените, но  ќе имаат соодветни позитивни импликации врз заштитата и унапредувањето на човековите права, воопшто.

4.4
Влијанија врз животната средина 
Со решенијата содржани во предложениот закон нема да се влијае врз воздухот, почвата, нема да има ефект на стаклена градина, бучава, био-диверзитет, а со тоа што нема влијание врз наведените делови на природата, нема да има ниту директно или индиректно влијание врз здравјето на луѓето.  
4.5
Административни влијанија и трошоци – 

а) трошоци за спроведување 

Со предложениот закон не е предвидено формирање нови институции/органи. Дирекцијата за безбедност на класифицирани информации, формирана со Законот за класифицирани информации од 2004 година продолжува да функционира во постојните просторни капацитети.
Во однос на проширувањето на надлежностите на Дирекцијата, со член 70 во Предлогот на Законот се прецизираат нејзините надлежности во доменот на размената и заштитата на класифицираните информации со НАТО и со ЕУ. 
Имено, согласно дадените законски надлежности со Законот за класифицирани информации од 2004 година и работните задачи што Дирекцијата за безбедност на класифицирани информации редовно ги извршува согласно потпишаните договори на Република Македонија за соработка со НАТО и со ЕУ, Дирекцијата и досега ги извршуваше работните задачи на безбедносно тело за:

· координација и спроведување на безбедносните политики на НАТО и на ЕУ во Република Македонија, со цел обезбедување соодветно ниво на заштита на класифицираните информации во согласност со склучените договори;

· безбедност во комуникација за избор, управување и одржување на криптографската опрема за пренос, обработка и чување на класифицираните податоци;

· спроведување безбедносна акредитација на КИС и процесите во кои се користат класифицирани информации;

· управување со материјали за криптографска заштита на класифицирани информации и безбедно ракување, чување, дистрибуција и евиденција на криптоматеријалите;

· преземање мерки и активности за заштита на КИС од компромитирачко електромагнетно зрачење.
Со член 70 од Предлогот на Законот за класифицирани информации, ваквите надлежности на Дирекцијата се утврдуваат на ниво на закон, согласно потребите од интеграциските процеси на земјата во НАТО и ЕУ.
Во однос на човечките ресурси и нивната обука, со Предлогот на Законот не се менува статусот на вработените во Дирекцијата. Имено, вработените во Дирекцијата се административни службеници и во однос на нивните права и одговорности од работен однос се применуваат одредбите од Законот за административни службеници. 
Со оглед на фактот што Предлогот на Законот предвидува примена на соодветни мерки и активности за заштита на класифицираните информации од аспект на административната, персоналната, физичката, индустриската и информатичката безбедност коишто, заради изедначување на постојните национални стандарди за заштита на класифицираните информации со стандардите на НАТО и на ЕУ, ќе се наметне потребата од дополнителни финансиски средства за набавка на соодветна опрема и технички средства. Средствата ќе бидат обезбедени од Буџетот на Република Македонија. 

Во контекст на проширување на надлежностите на други постојни тела коишто имаат надлежности за спроведување на Предлогот на Законот, во членот 33 е предвидено Националниот совет за информациски и комуникациски технологии и сајбер безбедност (Одлука за формирање на советот, донесена на 114-та седница на Владата на РМ одржана на 08.01.2019 година) да ги одобрува криптографските производи што ќе се применуваат за  криптографска заштита при пренос на класифицирани информации надвор од безбедносните зони.
б)трошоци за почитување на регулативата 
Со предложените законски решенија не се предлага воведување на нови административни оптоварувања, формалности и трошоци, односно не се предвидени нови трошоци за издавање на лиценци, дозволи и друго за правните и физичките лица, со што не се влијае врз конкурентноста. 
5.
Консултации

5.1
Засегнати страни и начин на вклучување


Предлогот на новиот Закон за класифицирани информации е резултат на работата на формираната меѓуресорска работна група во која се вклучени и надворешни стручни лица – експерти. Во работната група членуваа претставници на Министерството за одбрана, Дирекцијата за безбедност на класифицирани информации, Министерството за внатрешни работи, Министерството за надворешни работи, Агенцијата за разузнавање и Секретаријатот за европски прашања. Со решение, во работата на меѓуресорската работна група беа вклучени стручни лица од професорската фела, а во доменот на безбедноста на комуникациско-информациските системи и криптозаштитата беа извршени консултации меѓу експерти од Министерството за одбрана, Дирекцијата за безбедност на класифицирани информации, Министерството за внатрешни работи, Агенцијата за разузнавање и Центарот за управување со кризи.

За специфични прашања што се предмет на уредување во предлогот на законот, беа организирани посебни состаноци со засегнатите страни, како на пример консултации за уредување на прашањето за криптозаштита со претставници на релевантните органи на државната управа и поединечни средби со претставници на државни органи кои имаа потреба од подетално толкување на предложените законски решенија.


За прашање од надлежност на Секретаријатот за законодавство извршена е соодветна консултација по пат на пишана кореспонденција.


За дискусија по предложените законски решенија со членовите на меѓуресорската работна група за изработка на предлогот на законот беше организирана и Тркалезна маса на којашто беа поканети претставници и од судската власт, од Министерството за информатичко општество и администрација, од Управата за финансиско разузнавање, од Центарот за управување со кризи и од Народна банка на Република Македонија.
5.2
Преглед на добиените и вградените мислења 


На тркалезната маса што беше организирана за расправа по предложените решенија за одделни прашања кои се обработуваат во законот, беа дадени коментари и забелешки што беа обработени и соодветно вградени во предлог - текстот на законот. Предлогот на новиот Закон за класифицирани информации во текст во чија содржани беа имплементирани забелешки дадени на тркалезната маса која се одржа на 26 ноември 2018 година беше доставен на мислење до Министерството за финансии,   Министерството за внатрешни работи, Агенцијата за разузнавање и Центарот за управување со кризи..

Исто така, Предлогот на закон е објавен и на ЕНЕР на 20.12.2018 година.

Коментари и предлози од граѓани во врска со законот на ЕНЕР не се добиени.
· 
Центарот за управување со кризи достави Мислење бр. 09-3510/1 од 27.12.2018 година по предлогот, а забелешки кои се прифатени и имплементирани во Предлог текстот на законот се следни:
· Забелешката содржана во точка 3 од Мислењето за исправање на член 10 став 3 со образложение дека директор нема овластување да дава задачи на други орани, односно постапката за класификација на одреден текст или информација би требало детално да се регулира со подзаконски акт уредба изработена во Дирекцијата, но дадена на усвојување во Владата и со претходно прибавени мислења од други органи е прифатена. Ставот 3 е избришан. Не станува збор за донесување правилник, туку упатство/водич што ќе има улога на алатка за пружање помош на корисниците на класифицирани информации при класифицирање на информациите.

· Забелешката содржана во точка 4 од мислењето за додавање на зборовите „изработка и“ пред зборот „развој“ е прифатена.
Работната група во насока на подобрување на Предлогот на закон за класифицирани информации направени дополнителни измени и дополнувања, согласно последното читање на текстот. Имено:

· во член 25 став 1 алинеја 3 зборовите „за закана на“ се заменети со зборовите „на ризикот за“ (по сугестија на претставник на Народна Банка на РМ),

· во член 33 став 2 е извршена корекција на името на Националниот совет за информациски и комуникациски технологии и сајбер безбедност (согласно новиот текст на Одлуката за формирање на советот, донесена на 114-та седница на Владата на РМ одржана на 08.01.2019 година),

· во член 33 став 3 после зборот „конфигурации“ е додаден зборот „кои што“ (јазична корекција на текстот по сугестија на претставник од МВР),

· во член 34 после ставот 3 е додаден нов став 4 (заради согледана потреба од регулирање на прашањето за класифицирање договор и фазите што претходат на склучувањето на договорот – координација ДБКИ-МО), 

· во член 46 е изменет ставот 1 (степенот „интерно“ на пополнетиот безбедносен прашалник се заменува со ознаката „за ограничена употреба“ заради соодветно спроведување на процедурите за негова електронска обработка), а ставот 2 е дополнет со цел да се нагласи дека со податоците се постапува согласно закон (се мисли и на заштитата на личните податоци што се заштитуваат согласно Законот за заштита на личните податоци, со цел да се испочитува коментарот даден од НБРМ),

· во член 68 став 1 допрецизирана е одредбата во алинеја 7,
· во член 74 став 4, во делот на условите за именување на директор на Дирекцијата за безбедност на класифицирани информации) се додадени нова точка 2) (согласно примерот од Предлог Законот за Агенција за национална безбедност) и точка 7). Дополнително согласно последната измена на ЗКИ (Сл. весник на РМ бр. 68/2018) избришана е старата тока 6),
· во член 74 став 5 допрецизирана е алинеја 5,

· во член 84 став 4, член 86 став 2 и член 92 став 7 се извршени измени согласно измените во процедурите за работа на инспекторите (согласно измените во Законот за инспекциски надзор),

· во член 94 став 1 е избришана алинеја 2 (бидејќи е констатирано дека повредувањето на одредбата не претставува прекршок што подлежи на глоба што се изрекува со овој закон),

·  во член 96 ставот 1 е допрецизиран,
· во членот 99 е прецизиран ставот 1 и се додадени став 2 и став 3 (согласно процедурите за пропишување прекршок за правното лице, за одговорното лице во правното лице и за физичкото лице), 

· во членот 100 е прецизиран ставот 1 и се додадени став 2 и став 3 (согласно процедурите за пропишување прекршок за правното лице, за одговорното лице во правното лице и за физичкото лице),

· во член 105 став 2 зборот „прописи“ е заменет со „акти“ (заради усогласување со став 1 од истиот член).

5.3
Мислења кои не биле земени предвид и зошто
Во погоре споменатото мислењето од Центарот за управување со кризи одделни забелешки не се прифатени и тоа: 
· Во однос на член 1 став 3, забелешката дека ставот треба да се избрише затоа што секој закон донесен во РМ е обврзувачки и нема потреба тоа да се нагласува не е прифатена од причина што акцентот во одредбата не е ставен на обврзувачкиот карактер на законот туку на неговата примена од страна на наведените субјекти коишто исполнуваат законски обврски и/или учествуваат во реализација на класифицирани договори со органите на државната управа и институциите.

· Во однос на член 9 став 1, забелешката за потребата од допрецизирање на текстот посочуваме дека термините, односно градацијата на штетата по интересите на државата е во согласност со регулативата на НАТО. Секое отстапување од градацијата на сериозноста на предизвиканата штета би претставувало намалување на степенот на усогласеност со НАТО стандардите што е спротивно на целта за којашто се донесува законот. Градацијата на сериозноста на штетите се надополнува и со градација во подреденоста на интересите на државата којашто е преземена од Националната концепција за безбедност и одбрана. Поради наведеното забелешката не е прифатена.

· Во однос на член 11 став 1, не е прифатена забелешката да се додадат зборовите „и други органи на управата“, но истата предизвика размислување за потребата од додавање на „директорот на Центарот за управување со кризи“ бидејќи и директорот на Центарот, согласно опсегот на работа, треба да има овластување да определува степен „ДТ“. Намерата е да се прецизира, а не да се генерализира кој во државата може да определува државна тајна.

· Во однос на член 32 став 1, забелешката за алинеја 1 да се додаде зборот „изработка“ не е прифатена со образложение дека алинејата се однесува на набавени материјали и производи (веќе изработени) што треба прво да се евалуираат, а потоа да се одобрат за примена.
· Забелешка во однос на алинеја 5 не е прифатена со образложение дека „вработувањето и приемот“ не се мерки за криптозаштита, за разлика од „обуката“. Не е прифатена ниту забелешката за „сертификација“ бидејќи тоа претставува посебен процес којшто опфаќа и други процеси и за сето тоа треба да се дефинира посебно тело за сертификација, односно сертификатор, посебна програма и процедури што не можат да бидат предмет на овој закон. Во законот само се наведени мерките и активностите за криптозаштита. Останатите прашања што се однесуваат на вработените, а се поврзани со нивниот ангажман во делот на криптозаштитата треба да се уредат во материјалните закони. Забелешката да се додаде зборот „функционирањето“ на почетокот на последниот став не е прифатен од причина што со овој закон се уредуваат мерките и активностите за криптозаштита, а не функционирањето на системот.

· Предлогот за воведување два нови члена после членот 32 од коишто едниот се однесува на статусот (правата, бенефициите и обврските) на вработените лица коишто редовно извршуваат работни задачи од доменот на криптозаштитата, а другиот на формирањето на Совет за криптографска безбедност не се прифатени. Во однос на првиот предложен член, статусот на вработените треба да биде регулиран во предметните закони (во Законот за класифицирани информации е дефиниран само статусот на вработените во Дирекцијата за безбедност на класифицирани информации). Во однос на вториот предложен член, одлучено е со Законот за класифицирани информации да не се формираат нови тела. Формирањето на ново тело-совет подразбира негово детално уредување (како се формира, надлежности и обврски, кој учествува во неговата работа и сл.)

· Во однос на Глава 8, образложението за казнените одредби е дека со додавање инкриминации за лицата што ќе оддадат класифицирана информација со понизок степен на класификација од „државна тајна“ се пополнува постојната правна празнина (во моментов во Кривичниот законик постои инкриминација само за оддавање на „државна тајна“, но не и за класифицирани информации со пониските степени на класификација).
6. 
Заклучоци и препорачано решение

6.1
Споредбен преглед на позитивните и негативните влијанија на можните решенија (опции)

Доколку се споредат предложени опции, Опцијата 2 – донесување на новиот Закон за класифицирани инфорамации е прифатлива опција бидејќи со предложените можни решенија се очекуваат само позитивни влијанија.
Имено, со предложените измени ќе се постигнат следните цели: 

· усогласување со постојна регулатива во други области (инспекциски надзор, изречување глоби), 

· регулирање на прашања што претходно не биле опфатени во регулативата (како на пример, користењето на класифицираните информации во судска или друга постапка), 

· воведување правен основ за подзаконски акт којшто ја регулира криптозаштитата во Република Македонија, 

· проширување на надлежностите на Дирекцијата во доменот на размената и заштитата на класифицирани информации со меѓународните организации (НАТО и ЕУ),

· одржување на високо ниво на усогласеност со регулативите на НАТО и ЕУ.
6.2
Ризици во спроведувањето и примената на секое од можните решенија (опции)


При спроведувањето и примената на предложените законски решенија, постојат ризици во однос на неможноста истите целосно да се имплементираат, да не се надминат утврдените проблеми, како и да не се исполнат потребните предуслови предвидени за практична имплементација на одредбите.

6.3
Препорачано решение со образложение

Со Предлогот на Законот за класифицирани информации се уредува системот за заштита на класифицирани информации во Република Македонија и се овозможува одржување на високо ниво на усогласеност со регулативите на НАТО и ЕУ, следење на тековните трендови во практиките при ракувањето со класифицираните информации, како и прецизирање на одредени прашања поврзани со други области што се поврзани со работата на Дирекцијата за безбедност на класифицирани информации. 
Тука акцентот пред сè е на усогласувањето со Законот за инспекциски надзор, обезбедувањето заштита на лицата кои ќе пријават класифицирана информацијата со која се прикрива пречекорување на овластување, злоупотреба на функцијата или некое друго незаконско дејствие, односно казниво дело до надлежен орган согласно Законот за заштита на укажувачите, како и пополнување на постојната правна празнина со додавање инкриминации за лицата што ќе оддадат класифицирана информација со понизок степен на класификација од „државна тајна“ (во моментов во Кривичниот законик постои инкриминација само за оддавање на државна тајна, но не и за класифицирани информации со пониските степени на класификација).
Во Предлогот на Законот за класифицирани информации се прецизираат и одредени прашања од доменот на работата на надлежностите на Дирекцијата што произлегуваат од започнатите пристапни разговори со НАТО. Имено, надлежностите на Дирекцијата се проширени во доменот на размената и заштитата на класифицирани информации со НАТО и со ЕУ преку формализирање на помошните тела за безбедност на комуникации, безбедносна акредитација, ТЕМПЕСТ авторитет, дистрибуција на критпо-клучеви и за индустриска безбедност  (во насока на исполнување на барањата на НАТО).

Во предлогот на законот се дава и законска основа за донесување на Уредбата за криптографска безбедност, што како потреба е утврдено многу оддамна. 
7.
Спроведување на препорачаното решение

7.1
Потреба од менување на закони и подзаконска регулатива во областа или други сродни области

Донесувањето на Предлогот на Законот за класифицирани информации ќе предизвика потреба од менување на подзаконската регулатива во областа. 
7.2
Потребни подзаконски акти и рок за нивно донесување

Донесувањето на предложениот закон имплицира донесување на нови подзаконски акти од Владата на Република Македонија во рок од шест месеци од денот на донесување на предложениот закон, и тоа: 
· Уредба за административна безбедност на класифицирани информации,
· Уредба за безбедност на лица корисници на класифицирани информации,
· Уредба за физичка безбедност на класифицирани информации,
· Уредба за индустриска безбедност на класифицирани информации,
· Уредба за безбедност на комуникациско-информациски системи за класифицирани информации,
· Уредба за криптографска безбедност.
7.3
Органи на државната управа, државни органи и други органи надлежни за спроведување

За спроведување на целите на Предлогот на Законот за класифицирани информации е надлежна Дирекцијата за безбедност на класифицирани информации (член 5 од Предлогот на закон).

7.4
Активности за обезбедување на ефикасно спроведување на предлогот на закон

Дирекцијата за безбедност на класифицирани информации како надлежен орган за спроведување на законот, ќе презема континуирани активности со цел ефикасно спроведување на предложениот закон. Овие активности подразбираат  организирање и спроведување обуки за корисниците на класифицирани информации во земјата, на барање на правните лица во земјата, или на иницијатива на Дирекцијата за обуки во оние области каде што за тоа ќе се пројави потреба. Обуките и советодавните средби и состаноци ќе бидат дел од Програмата за подигање на свеста за работа со класифицирани информации кај корисниците на класифицирани информации што претставува редовна работна активност на Дирекцијата.

Во контекст на ефикасно спроведување на Предлогот на Законот ќе продолжат обуките за офицерите за безбедност во државните органи, институции и други јавни и приватни правни лица од сите области на заштитата и безбедноста на класифицираните информации, а ќе се вршат и редовни обуки за подготовка на лицата коишто заминуваат на служба во дипломатско-конзуларните претставништва на Република Македонија во странство. 

Во рамките на договорената соработка со Центарот за Демократска контрола врз вооружените сили (DCAF) од Женева, во 2019 година Дирекцијата ќе земе активно учество во програмата за обука на вработените во собраниските служби и членовите на Парламентот за ракување со класифицирани информации.

8.
Следење и евалуација

8.1 
Начин на следење на спроведувањето 
Резултатите од предложените законски решенија ќе се следат преку континуирано следење на примената на предложениот закон. 

Дирекцијата за безбедност на класифицирани информации има законска надлежност да врши инспекциски надзор над спроведувањето на одредбите на Предлогот на Законот и на другите прописи од областа на класифицираните информации (член 69, став 2, алинеја 10). Инспекцискиот надзор над спроведувањето на Предлогот на Законот и на прописите донесени врз основа на овој закон Дирекцијата го врши преку инспекторите за безбедност на класифицирани информации (Глава шеста, Надзор, член 78).
8.2
Евалуација на ефектите од предлогот на закон и рокови 

Евалуација на ефектите од предложените законски решенија ќе се врши откако предложениот закон започне да се применува во праксата, преку инспекцискиот надзор за спроведување на одредбите од прописите што ја регулираат безбедноста на класифицираните информации. 
Притоа, инспекторите за класифицирани информации ќе вршат редовен инспекциски надзор, согласно Годишен план и месечен план за работа на секој инспектор што директорот на Дирекцијата ги донесува во согласност со закон, вонреден надзор врз основа на иницијатива поднесена од органи на државната управа, институции, физички или правни лица, како и во случај на сомневање на инспекторот (по службена должност), како и контролен инспекциски надзор којшто се врши по истекот на рокот определен во решението за отстранување на утврдени недостатоци при редовниот надзор.

